
 ສາທາລະນະ​ລັດ ປະຊາທິປ​ະ​ໄຕ ປະຊາຊົນ​ລາວ
ສັນຕິພາບ ​ເອກະລາດ ປະຊາທິປະ​ໄຕ​ ເອກະ​ພາບ ວັດທະນະຖາວອນ
ຄະນະກຳມະການຄຸ້ມຄອງຫຼັກຊັບ





             ເລກທີ         /ຄຄຊ







                  ນະຄອນຫຼວງ​ວຽງ​ຈັນ, ວັນ​ທີ 
ຂໍ້ຕົກລົງ
ວ່າ​ດ້ວຍ​ການອອກຈຳໜ່າຍ​ຮຸ້ນ​ກູ້ (ສະບັບປັບປຸງ)  
· ອີງຕາມ ກົດໝາຍວ່າດ້ວຍຫຼັກຊັບ (ສະບັບປັບປຸງ) ສະບັບເລກທີ 79/ສພຊ, ລົງ​ວັນ​ທີ 3 ທັນວາ 2019;
· ອີງ​ຕາມ ດຳລັດວ່າ​ດ້ວຍການ​ຈັດ​ຕັ້ງ ​ແລະ ການ​ເຄື່ອນ​ໄຫວ​ຂອງ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ສະບັບ​ເລກທີ 291/ນຍ, ລົງ​ວັນ​ທີ 5 ເມສາ 2021;
· ອີງຕາມ ໜັງສືສະເໜີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ສະບັບເລກທີ 59/ສຄຄຊ, ລົງວັນທີ 7 ມິຖຸນາ 2021. 
ປະທານ ຄະນະ​ກຳມະການຄຸ້ມ​ຄອງ​ຫຼັກ​ຊັບ ຕົກລົງ:

ໝວດທີ 1                                                                                                  ບົດ​ບັນຍັດ​ທົ່ວ​ໄປ
ມາດຕາ  1   ຈຸ​ດປະສົງ
ຂໍ້ຕົກລົງສະບັບ​ນີ້ກໍານົດ ລະບຽບ​ການ ​ແລະ ມາດ​ຕະການ ກ່ຽວ​ກັບການເຄື່ອນໄຫວການອອກຈຳໜ່າຍຮຸ້ນກູ້ ເພື່ອລະດົມທຶນຂອງບໍລິສັດຢູ່ ສປປ ລາວ ແນ​ໃສ່​​ເຮັດ​ໃຫ້ການ​ເຄື່ອນ​ໄຫວ​ດັ່ງກ່າວ ​ມີ​ຄວາມຮັບ ປະກັນ​​, ​ເປັນ​ລະບຽບ​ຮຽບຮ້ອຍ, ​ໂປ່​ງ​ໃສ, ຍຸຕິ​ທຳ ແລະ ມີ​ປະສິດທິ​ຜົນ.
ມາດຕາ  2   (ປັບປຸງ) ການອອກຈໍາໜ່າຍຮຸ້ນກຸ້  
ການອອກຈໍາໜ່າຍຮຸ້ນກູ້ ແມ່ນການເອົາຮຸ້ນກູ້ຂອງບໍລິສັດ ອອກຈໍາໜ່າຍໃຫ້ແກ່ຜູ້ລົງທຶນ ເພື່ອເປົ້າ  ໝາຍໃດໜຶ່ງ ຫຼື ທັງໝົດ ດັ່ງນີ້:
1. ເຄື່ອນໄຫວ ຫຼື ຂະຫຍາຍ ທຸລະກິດ;
2. ຊໍາລະຄືນໜີ້ສິນເງິນກູ້;
3. ຊໍາລະຄືນຮຸ້ນກູ້ທີ່ໄດ້ອອກຈໍາໜ່າຍຜ່ານມາ;
4. ເປົ້າໝາຍອື່ນ ຕາມການກຳນົດຂອງ ສໍານັກງານຄະນະກຳມະການຄຸ້ມຄອງຫຼັກຊັບ.
ມາດຕາ  3   (ປັບປຸງ) ການອະທິບາຍຄໍາສັບ
ຄໍາສັບທີ່ໃຊ້ໃນຂໍ້ຕົກລົງສະບັບນີ້ ມີຄວາມໝາຍ ດັ່ງນີ້:
1. ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ ໝາຍເຖິງ ບໍລິສັດມະຫາຊົນ, ບໍລິສັດຈົດທະບຽນ ແລະ ບໍລິສັດຈໍາກັດ ຍົກເວັ້ນບໍລິສັດຈໍາກັດຜູ້ດຽວ.
2. ບໍລິສັດອອກຈໍາໜ່າຍຮຸ້ນກູ້ ໝາຍເຖິງ ບໍລິສັດ ທີ່​ໄດ້​ຮັບ​ອະນຸຍາດ​ຈາກ​ ສໍານັກງານຄະນະກໍາມະການຄຸ້ມຄອງຫຼັກຊັບ ໃນ​ການ​ນຳ​ເອົາ​ຮຸ້ນກູ້ຂອງ​ຕົນ​ອອກຈຳໜ່າຍ​​​ໃຫ້ແກ່ຜູ້ລົງທຶນ;
3. ບໍລິສັດກວດສອບ ໝາຍເຖິງ ບໍລິສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອໃຫ້​ບໍລິການ​ກວດ​ສອບ ໃນ​ຂົງ​ເຂດ​ວຽກງານຫຼັກຊັບ;
4. ບໍລິສັດຈັດລໍາດັບຄວາມໜ້າເຊື່ອຖື ໝາຍເຖິງ ບໍລິສັດທີ່ໄດ້ຮັບການຮັບຮອງຈາກ ສຳນັກງານຄະນະກໍາມະການຄຸ້ມຄອງຫຼັກຊັບ ເພື່ອໃຫ້ບໍລິການຈັດລໍາດັບຄວາມໜ້າເຊື່ອຖື ໃນ​ຂົງ​ເຂດ​ວຽກງານຫຼັກຊັບ;
5. ທີ່ປຶກສາດ້ານການເງິນ ໝາຍເຖິງ ບໍລິສັດຫຼັກຊັບທີ່ໄດ້ຮັບອະນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ໃຫ້ເຮັດໜ້າທີ່ເປັນ ທີ່ປຶກສາດ້ານການເງິນໃນ​ຂົງ​ເຂດ​ວຽກງານຫຼັກຊັບ;
6. ຜູ້ຄໍ້າປະກັນການອອກຈໍາໜ່າຍຮຸ້ນກູ້ ໝາຍເຖິງ ບໍລິສັດຫຼັກຊັບ ຫຼື ທະນາຄານທຸລະກິດ ທີ່ໄດ້​ຮັບ​ອະ​ນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ໃຫ້ເຮັດໜ້າທີ່​ເປັນ ​ຜູ້​ຄໍ້າປະກັນ​ການ​ອອກ​ຈໍາໜ່າຍ​ຮຸ້ນ​ກູ້;
7. ຜູ້ຄໍ້າປະກັນການຊຳລະໜີ້ ໝາຍເຖິງ ທະນາຄານທຸລະກິດພາຍໃນ ສປປ ລາວ ຫຼື ອົງການຈັດຕັ້ງສາກົນ;
8. ຕົວແທນຜູ້ຖືຮຸ້ນກູ້ ໝາຍເຖິງ ທະນາຄານທຸລະກິດ, ບໍລິສັດຫຼັກຊັບ ທີ່ສ້າງຕັ້ງຂຶ້ນຢ່າງຖືກຕ້ອງຕາມກົດໝາຍທີ່ກ່ຽວຂ້ອງ ຫຼື ທະນາຄານທຸລະກິດ, ບໍລິສັດຫຼັກຊັບ ຕ່າງປະເທດ ທີ່ໃຫ້ບໍລິການເປັນຜູ້ຕາງໜ້າໃຫ້ແກ່ຜູ້ຖືຮຸ້ນກູ້ ແລະ ເປັນຜູ້ໃຫ້ບໍລິການແກ່ຜູ້ອອກຈໍາໜ່າຍຮຸ້ນກູ້ ເພື່ອຕິດຕາມການເຄື່ອນໄຫວ ແລະ ການປະຕິບັດສິດ ແລະ ພັນທະຂອງ ຜູ້ອອກຈໍາໜ່າຍຮຸ້ນກູ້ ຕໍ່ ຜູ້ຖືຮຸ້ນກູ້ ຕາມທີ່ໄດ້ກໍານົດໄວ້ໃນໜັງສືຊວນຊື້ ຫຼື ເອ ກະສານອື່ນທີ່ກ່ຽວຂ້ອງ ແລະ ຂອບເຂດສິດ ແລະ ໜ້າທີ່ ທີ່ກໍານົດໄວ້ໃນສັນຍາແຕ່ງຕັ້ງຕົວແທນຜູ້ຖືຮຸ້ນກູ້;
9. ຜູ້​ປະ​ເມີນມູນຄ່າ​ຊັບ​ສິນ ໝາຍເຖິງ ບໍລິສັດປະເມີນມູນຄ່າຊັບສິນ ທີ່ໄດ້ຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອໃຫ້ບໍລິການປະເມີນມູນຄ່າຊັບສິນ ໃນຂົງເຂດວຽກງານຫຼັກຊັບ;
10. ຜູ້ລົງທຶນລາຍໃຫຍ່ ໝາຍເຖິງ ຜູ້ລົງທຶນ ປະເພດ ບຸກຄົນ ແລະ ນິຕິບຸກຄົນ ຊຶ່ງນິຕິບຸກຄົນ ຕ້ອງບໍ່ແມ່ນ ຜູ້ລົງທຶນປະເພດສະຖາບັນ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 3 ຂໍ້ 19. ສໍາລັບຜູ້ລົງທຶນປະເພດບຸກຄົນ ຕ້ອງທີມີຄວາມຮູ້ ຄວາມສາມາດທາງດ້ານການເງິນ, ມີປະສົບການດ້ານການລົງທຶນ, ມີຊັບສິນທັງໝົດ ບໍ່ຫຼຸດ 5 ຕື້ກີບ ຫຼື ລາຍຮັບທັງໝົດປະຈໍາປີ ບໍ່ຫຼຸດ 400.000.000 ກີບ ຫຼື ມູນຄ່າລົງທຶນໃນຫຼັກຊັບ ທັງໝົດ ບໍ່ຫຼຸດ 1 ຕື້ກີບ. ສໍາລັບ ຜູ້ລົງທຶນປະເພດນິຕິບຸກຄົນ ມີຊັບສິນສຸດທິ ບໍ່ຫຼຸດ 10 ຕື້ກີບ ຫຼື ມູນຄ່າລົງທຶນໃນຫຼັກຊັບ ທັງໝົດ ບໍ່ຫຼຸດ 2 ຕື້ກີບ;
11. ຜູ້ມີອໍານາດຄວບຄຸມ ໝາຍເຖິງ ຜູ້​ຖື​ຮຸ້ນ​ທີ່​ມີ​ສິດ​ອອກສຽງ ບໍ່​ວ່າ​ທາງ​ກົງ ຫຼື ທາງອ້ອມ ຫຼາຍ​ກວ່າ ຊາວ​ຫ້າ​ສ່ວນ​ຮ້ອຍ (25%)​ ຂອງ​ຈໍານວນ​ຮຸ້ນ​ທີ່​ມີ​ສິດ​ອອກສຽງ​ທັງ​ໝົດ​ຂອງ​ບໍລິສັດ ຫຼື ສະມາຊິກ​ສະພາ​ບໍລິ ຫານ ​ແລະ ຄະນະ​ອໍານວຍ​ການ​ຂອງ​ບໍລິສັດ ທີ່​ມີ​ສ່ວນ​ກ່ຽວຂ້ອງ​ກັບ​ການ​ກໍານົດ​ນະ​ໂຍບາຍ, ການ​ບໍລິຫານ ຫຼື ການ​ເຄື່ອນ​ໄຫວ​ທຸລະ​ກິດທີ່​ສໍາຄັນ​ຂອງ​ບໍລິສັດ​ອອກ​ຈໍາໜ່າຍ​ຮຸ້ນ​ກູ້;
12. ໃບຢັ້ງຢືນການຈັດສັນຮຸ້ນກູ້ ໝາຍເຖິງ ເອກະສານທີ່ຢັ້ງຢືນ ປະເພດ, ຈໍານວນ ແລະ ມູນຄ່າ ຮຸ້ນກູ້ ທີ່ອອກຈໍາໜ່າຍໃຫ້ແກ້ຜູ້ລົງທຶນ ພາຍຫຼັງສໍາເລັດການຈັດສັນຮຸ້ນກູ້. 
ມາດຕາ  4   ຂອບ​ເຂດ​ການ​ນຳ​ໃຊ້
ຂໍ້ຕົກລົງສະບັບ​ນີ້​ນໍາ​ໃຊ້ສໍາລັບ ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນກູ້, ບໍລິສັດອອກຈໍາໜ່າຍຮຸ້ນກູ້, ຜູ້ຄໍ້າປະກັນການອອກຈໍາໜ່າຍຮຸ້ນກູ້, ຜູ້ຄໍ້າປະກັນການຊໍາລະໜີ້, ບໍລິສັດຫຼັກຊັບ, ບໍລິສັດກວດສອບ, ບໍລິສັດຈັດລໍາດັບຄວາມໜ້າເຊື່ອຖື, ຕົວແທນຜູ້ຖືຮຸ້ນກູ້, ຜູ້ປະເມີນມູນຄ່າຊັບສິນ ​ແລະ ພາກສ່ວນ​ອື່ນທີ່ກ່ຽວຂ້ອງກັບ​ການ​ອອກ​ຈຳໜ່າຍຮຸ້ນກູ້​​​​ຢູ່ ສປປ ລາວ.
ໝວດທີ 2
ຄຸນລັກສະນະ, ໃບ​ຢັ້ງຢືນ​ການ​ຈັດສັນ​ ແລະ ຮູບແບບການອອກຈໍາໜ່າຍ ຮຸ້ນກູ້
ມາດຕາ  5   ຄຸນລັກສະນະຂອງຮຸ້ນກູ້
ຮຸ້ນກູ້ ຕ້ອງມີຄຸນລັກສະນະຕົ້ນຕໍ ດັ່ງນີ້:
1. ສາມາດຊື້ ຂາຍ ແລະ ປ່ຽນມືໄດ້;
2. ມີຜົນຕອບແທນ;
3. ມີ​ອາຍຸ​ 1, 3, 5, 7, 10 ຫຼື 15 ປີ;
4. ເປັນສະກຸນເງິນກີບ ຫຼື ສະກຸນເງິນຕາຕ່າງປະເທດ ຕາມການເຫັນດີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
5. ມູນຄ່າກໍານົດ ​ໃນ​ໃບຮຸ້ນກູ້ ບໍ່ໃຫ້ຫຼຸດ 100.000 ກີບ.
ມາດຕາ  6  (ປັບປຸງ) ໃບ​ຢັ້ງຢືນ​ການ​ຈັດສັນ​ຮຸ້ນ​ກູ້ 
​ໃບ​ຢັ້ງຢືນ​ການຈັດສັນ​ຮຸ້ນ​ກູ້​ ຕ້ອງມີຂໍ້ມູນຕົ້ນຕໍ ດັ່ງນີ້:
1. ຊື່ບໍລິສັດອອກຈໍາໜ່າຍຮຸ້ນກູ້;
2. ເລກທີ​ໃບທະບຽນວິສາຫະກິດຂອງ ບໍລິສັດອອກຈໍາໜ່າຍຮຸ້ນກູ້;
3. ປະເພດຂອງຮຸ້ນກູ້;
4. ອາຍຸ ແລະ ວັນທີ, ເດືອນ, ປີ ຄົບກໍານົດເວລາໄຖ່ຖອນຂອງຮຸ້ນກູ້;
5. ຜົນຕອບແທນ;
6. ຈໍານວນຮຸ້ນກູ້;
7. ມູນຄ່າກໍານົດ​​ໃນ​ໃບຮຸ້ນກູ້;
8. ວິທີການ, ກໍານົດເວລາໃນການຊໍາລະ ຕົ້ນ​ທຶນ ແລະ ດອກ​ເບ້ຍ;
9. ລາຍເຊັນຂອງ ຜູ້ມີສິດອໍານາດ ແລະ ຕາປະທັບຂອງ ຜູ້ຄໍ້າປະກັນການອອກຈໍາໜ່າຍຮຸ້ນກູ້ ໃຫ້ແກ່ມວນຊົນ ຫຼື ບໍລິສັດອອກຈໍາໜ່າຍຮຸ້ນກູ້ ກໍລະນີ ການອອກຈໍາໜ່າຍຮຸ້ນກູ້ໃນວົງຈໍາກັດ.
ມາດຕາ  7   (ປັບປຸງ) ຮູບແບບ​ການອອກຈໍາໜ່າຍຮຸ້ນກູ້ 

ຮູບແບບການອອກຈໍາໜ່າຍກູ້ ຕ້ອງປະຕິບັດຕາມການກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະ ບັບປັບປຸງ) ມາດຕາ 26. 
ໝວດທີ 3
ການ​ອອກ​ຈຳໜ່າຍຮຸ້ນກູ້ໃຫ້ແກ່ມວນຊົນ
ມາດຕາ  8   ການອອກຈໍາໜ່າຍຮຸ້ນກູ້ໃຫ້ແກ່ມວນຊົນ

ການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ແມ່ນການອອກຈໍາໜ່າຍຮຸ້ນກູ້ ຄັ້ງທໍາອິດ ຫຼື ການອອກເພີ່ມ ທີ່ມີການໂຄສະນາຜ່ານພາຫະນະສື່ມວນຊົນໃນວົງກວ້າງ, ບໍ່ມີການກໍານົດປະເພດ ຫຼື ກຸ່ມຜູ້ລົງທຶນສະເພາະໃດໜຶ່ງ. 
ມາດຕາ  9   ​(ປັບປຸງ) ເງື່ອນ​ໄຂຂອງ​​ການ​ອອກຈຳໜ່າຍຮຸ້ນ​ກູ້ໃຫ້​ແກ່ມ​ວນຊົນ
ບໍລິສັດ​ທີ່​ມີ​ຈຸດປະສົງ​ອອກ​ຈຳໜ່າຍຮຸ້ນ​ກູ້ໃຫ້​​​ແກ່ມ​ວນຊົນ ຕ້ອງ​ມີ​ເງື່ອນ​ໄຂຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 28. ນອກຈາກນັ້ນ ຍັງມີເງື່ອນ​ໄຂເພີ່ມເຕີມ ​ດັ່ງ​ນີ້:
1. ເປັນບໍລິສັດມະຫາຊົນ ຫຼື ບໍລິສັດຈໍາກັດ ຍົກເວັ້ນ ບໍລິສັດຈໍາກັດຜູ້ດຽວ;
2. ​​ສ້າງ​ຕັ້ງ ​ແລະ ​ເຄື່ອນ​ໄຫວມາແລ້ວ ​​ຢ່າງໜ້ອຍ 3 ປີ ຍົ​ກ​ເວັ້ນກໍລະນີ ບໍລິສັດ ຫາກມີການ ແຍກ, ຄວບ ຫຼື ຫັນ ​ເປັນ​ບໍລິສັດຮູບ​ແບບໃໝ່ ຈາກ ບໍລິສັດເດີມທີ່ສ້າງຕັ້ງ ແລະ ເຄື່ອນໄຫວ ຢ່າງໜ້ອຍ 3 ປີ​;
3. ມີເອກະສານລາຍງານການເງິນ 1 ປີ ຄືນຫຼັງ ນັບແຕ່ປີ​ຍື່ນຄຳ​ຮ້ອງ​ ແລະ ເອກະສານປະກອບການ​ຂໍອອກ​ຈຳໜ່າຍ​ຮຸ້ນ​ກູ້ໃຫ້ແກ່ ​ສໍານັກງານຄະນະກໍາມະການຄຸ້ມຄອງຫຼັກຊັບ ເປັນຕົ້ນໄປ ຊຶ່ງໄດ້ຮັບການກວດສອບຈາກບໍລິສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
4. ມີຕົວ​ແທນ​ຜູ້ຖືຮຸ້ນກູ້ ກໍລະນີ ການອອກຈໍາໜ່າຍຮຸ້ນກູ້ ມີຫຼັກຊັບຄໍ້າປະກັນ ຫຼື ມີຜູ້ຄໍ້າປະກັນການ​ຊຳ​ລະ​ໜີ້;
5. ມີກໍາໄລ 1 ປີ ຄືນຫຼັງທີ່ພຽງພໍ ສໍາລັບການຊໍາລະດອກເບ້ຍຮຸ້ນກູ້ທັງໝົດໃນ 1 ປີ ຕໍ່ໜ້າ;
6. ມີ​ແຜນການ​ຊໍາລະ ຕົ້ນທຶນ ແລະ ດອກເບ້ຍ ພ້ອມທັງສະແດງໃຫ້ເຫັນແຫຼ່ງທຶນສໍາລັບການຊໍາລະດັ່ງກ່າວ;
7. ມີການຈັດລໍາດັບຄວາມໜ້າເຊື່ອຖືຂອງຮຸ້ນກູ້ທີ່ຈະອອກຈໍາໜ່າຍ ຢ່າງຕໍ່າ BBB ຂຶ້ນໄປ. ກໍລະນີ ບໍ່ມີການຈັດລໍາດັບຄວາມໜ້າເຊື່ອຖື ຫຼື ຜົນການຈັດລໍາດັບຄວາມໜ້າເຊື່ອຖືຂອງຮຸ້ນກູ້ ທີ່ຈະອອກຈໍາໜ່າຍ ຫາກຕໍ່າກວ່າ BBB ຕ້ອງ​ມີຜູ້ຄໍ້າປະກັນການຊໍາລະໜີ້;
8. ສາມາດຊໍາລະ ຕົ້ນທຶນ ແລະ ດອກເບ້ຍ ຂອງຮຸ້ນກູ້ ໃນບ້ວງທີ່ອອກຜ່ານມາ ຕາມກໍານົດເວລາໃນການຊໍາລະ ກໍລະນີ ທີ່ມີການອອກຈໍາໜ່າຍຮຸ້ນກູ້ເພີ່ມ;
9. ມີເງື່ອນໄຂອື່ນ ຕາມການກຳນົດຂອງ ສຳນັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  10   ​(ປັບປຸງ) ເອກະສານປະກອບການຮ້ອງຂໍ​ອອກຈຳໜ່າຍ​ຮຸ້ນກູ້ໃຫ້​ແກ່ມ​ວນຊົນ
  ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງປະກອບເອກະສານຕາມທີ່ໄດ້ກົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 29. ນອກຈາກນັ້ນ ຍັງມີເອກະສານເພີ່ມເຕີມ ດັ່ງນີ້:
1. ສໍາເນົາໃບທະບຽນສໍາປະທານ ກໍລະນີ ເປັນທຸລະກິດສໍາປະທານ; 
2. ບັນຊີລາຍຊື່ຜູ້ຖືຮຸ້ນແຕ່ ໜຶ່ງສ່ວນຮ້ອຍ (1%) ຂຶ້ນໄປ; 
3. ໃບຢັ້ງຢືນຄວາມພ້ອມການອອກຈໍາໜ່າຍຮຸ້ນກູ້ຈາກ ທີ່ປຶກສາດ້ານການເງິນ ແລະ ຜູ້ຄໍ້າປະກັນການອອກຈໍາໜ່າຍຮຸ້ນກູ້;
4.  ບົດລາຍງານການປະເມີນມູນຄ່າຊັບສິນ ​ໂດຍ​ໄດ້​ຮັບ​ການ​ຮັບຮອງ​ຈາກ ຜູ້ປະເມີນມູນຄ່າຊັບສິນ ກໍລະນີ ການອອກຈໍາໜ່າຍຮຸ້ນກູ້ມີຫຼັກຊັບຄໍ້າປະກັນ;
5.  ເອກະສານລາຍງານການເງິນ 1 ປີ ຄືນຫຼັງ ນັບແຕ່ປີ​ຍື່ນຄຳ​ຮ້ອງ​ ​ແລະ ເອກະສານປະກອບການຂໍອອກ​ຈຳໜ່າຍ​ຮຸ້ນ​ກູ້ໃຫ້ແກ່ ສຳນັກງານຄະນະກໍາມະການຄຸ້ມຄອງຫຼັກຊັບ ເປັນຕົ້ນໄປ ຊຶ່ງໄດ້ຮັບການກວດສອບຈາກບໍລິສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
6. ເອກະສານ ກ່ຽວກັບແຜນການຊໍາລະ ຕົ້ນທຶນ ແລະ ດອກເບ້ຍ ພ້ອມທັງສະແດງໃຫ້ເຫັນແຫຼ່ງທຶນສໍາລັບການຊໍາລະດັ່ງກ່າວ;
7. ເອກະສານ ກ່ຽວກັບການກໍານົດ ສິດ ແລະ ໜ້າທີ່ຂອງ ຜູ້ອອກຈໍາໜ່າຍຮຸ້ນກູ້ ແລະ ຜູ້ຖືຮຸ້ນກູ້;
8. ສັນຍາຄໍ້າປະກັນການອອກຈໍາໜ່າຍຮຸ້ນກູ້ ລະຫວ່າງ ບໍລິສັດອອກຈໍາໜ່າຍຮຸ້ນກູ້ ກັບ ຜູ້ຄໍ້າປະ ກັນການອອກຈໍາໜ່າຍຮຸ້ນກູ້;
9. ສັນຍາແຕ່ງຕັ້ງຕົວແທນຜູ້ຖືຮຸ້ນກູ້ ກໍລະນີ ການອອກຈໍາໜ່າຍຮຸ້ນກູ້ ມີຫຼັກຊັບຄໍ້າປະກັນ ຫຼື ມີຜູ້ ຄໍ້າປະກັນການ​ຊຳ​ລະ​ໜີ້;
10. ບົດລາຍງານການຈັດລໍາດັບຄວາມໜ້າເຊື່ອຖືຂອງ ຮຸ້ນກູ້ທີ່ຈະອອກຈໍາໜ່າຍ ຫຼື ຜູ້ຄໍ້າປະກັນການ ຊໍາລະໜີ້ຈາກ ບໍລິສັດຈັດລໍາດັບຄວາມໜ້າເຊື່ອຖື;
11. ສັນຍາຄໍ້າປະກັນການຊຳລະໜີ້ຈາກ ຜູ້ຄໍ້າປະກັນການ​ຊໍາລະ​ໜີ້ (ຖ້າມີ);
12. ເອກະສານອື່ນ ຕາມການກຳນົດຂອງ ສຳນັກງານຄະນະກໍາມະການຄຸ້ມຄອງຫຼັກຊັບ.
ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງຮ່ວມກັບ ທີ່ປຶກສາດ້ານການເງິນ ເປັນຜູ້ກະກຽມເອກະສານປະກອບການຂໍອອກຈໍາໜ່າຍຮຸ້ນກູ້ໃຫ້ແກ່ມວນຊົນ ໃນແຕ່ລະຄັ້ງ ຊຶ່ງຕ້ອງຮັບຜິດຊອບຕໍ່ເນື້ອໃນ ແລະ ຂໍ້ມູນ ທີ່ບົ່ງໄວ້ໃນເອກະສານດັ່ງກ່າວ ພ້ອມທັງເກັບຮັກສາເອກະສານປະຕິບັດງານທີ່ກ່ຽວຂ້ອງດັ່ງກ່າວໄວ້ ຢ່າງໜ້ອຍ 10 ປີ.
ມາດຕາ  11   ​​ເອກະສານ​ລາຍ​ງານ​ການ​ເງິນ
ເອກະສານລາຍງານການເງິນຂອງ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ປະ ກອບດ້ວຍ ໃບລາຍງານຖານະການເງິນ, ໃບລາຍງານຜົນການດໍາເນີນງານ, ໃບລາຍງານກະແສເງິນສົດ, ໃບລາຍງານສ່ວນປ່ຽນແປງທຶນເຈົ້າຂອງ ແລະ ບົດອະທິບາຍຊ້ອນທ້າຍເອກະສານລາຍງານການເງິນ. ເອກະສານລາຍງານການເງິນ ຕ້ອງຜ່ານການກວດສອບຈາກ ບໍລິສັດກວດສອບ. 
ກໍລະນີ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຫາກເປັນກຸ່ມບໍລິສັດ ເອກະສານລາຍງານການເງິນນັ້ນ ຕ້ອງສະແດງໃຫ້ເຫັນຂໍ້ມູນທາງການເງິນແບບ ແຍກກິດຈະການ ແລະ ລວມກິດຈະການ. 
ເອກະສານລາຍງານການເງິນ 1 ປີ ຄືນຫຼັງ ທີ່ໃຊ້ເຂົ້າໃນການປະກອບເອກະສານການຮ້ອງຂໍອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງສ້າງຂຶ້ນຕາມ ມາດຕະຖານການບັນຊີ ແລະ ມາດຕະຖານການລາຍງານດຽວກັນ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ ທີ່ປະກາດໃຊ້ໃນແຕ່ລະໄລຍະ.
ສໍາລັບ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຫາກມີການ ແຍກ, ຄວບ ຫຼື ຫັນເປັນບໍລິສັດມະຫາຊົນ ເອກະສານລາຍງານການເງິນ 1 ປີ ຄືນຫຼັງ ຕ້ອງສ້າງຂຶ້ນໃນຮູບແບບເອກະສານລາຍງານການເງິນສົມມຸດຖານ ພ້ອມນັ້ນ ເອກະສານລາຍງານການເງິນ 1 ປີ ຄືນຫຼັງຂອງບໍລິສັດດັ່ງກ່າວ ກ່ອນມີການແຍກ, ຄວບ ຫຼື ຫັນ ເປັນບໍລິສັດມະຫາຊົນ ຕ້ອງໄດ້ຜ່ານການກວດສອບ.
ກໍລະນີ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຍື່ນຄໍາຮ້ອງ ແລະ ເອກະສານປະ ກອບການຂໍອອກຈໍາໜ່າຍຮຸ້ນກູ້ໃຫ້ແກ່ມວນຊົນ ໃຫ້ແກ່ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍ ຫຼັງວັນທີ 30 ມິຖຸນາ ຕ້ອງປະກອບມີ ເອກະສານລາຍງານການເງິນປະຈໍາ 6 ເດືອນຕົ້ນປີ ຂອງປີທີ່ຮ້ອງຂໍອອກຈໍາໜ່າຍຮຸ້ນກູ້ໃຫ້ແກ່ມວນຊົນ ໂດຍຜ່ານການທົບທວນຈາກ ບໍລິສັດກວດສອບ.
ກໍລະນີ ມີເຫດການສໍາຄັນເກີດຂຶ້ນພາຍຫຼັງວັນທ້າຍງວດຂອງ ເອກະສານລາຍງານການເງິນສະບັບຫຼ້າສຸດທີ່ຍື່ນໃຫ້ແກ່ ສໍານັກງານຄະນະກໍາມະການຄຸ້ມຄອງຫຼັກຊັບ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງລາຍງານ ກ່ຽວກັບເຫດການດັ່ງກ່າວເພີ່ມເຕີມ ໃຫ້ແກ່ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍໃນເວລາ 3 ວັນ ລັດຖະການ ນັບແຕ່ວັນທີ່ມີເຫດການສໍາຄັນເກີດຂຶ້ນ ເປັນຕົ້ນໄປ ພ້ອມ​ທັງ​ເປີດເຜີຍໃນໜັງສືຊວນຊື້. 
ມາດຕາ  12   ​(ປັບປຸງ) ໜັງສື​ຊວນ​ຊື້
ໜັງສືຊວນຊື້ ສໍາລັບການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງປະກອບດ້ວຍເນື້ອໃນຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 16. ນອກຈາກນັ້ນ ຍັງມີເນື້ອໃນເພີ່ມເຕີມ ດັ່ງນີ້: 
1. ຂໍ້ມູນ ກ່ຽວກັບບໍລິສັດ ​ເປັນ​ຕົ້ນ ປະຫວັດ​ການ​ສ້າງ​ຕັ້ງ ​ແລະ ການ​ເຄື່ອນ​ໄຫວທຸລະກິດ ແລະ ປັດໄຈຄວາມສ່ຽງ ດ້ານມະຫາພາກ, ຂະແໜງການ, ທຸລະກິດ ແລະ ການອອກຈໍາໜ່າຍຮຸ້ນກູ້;
2. ຂໍ້ມູນ ກ່ຽວກັບຊີວະປະຫວັດຫຍໍ້ຂອງ ຄະນະກຳມະການຂອງສະພາບໍລິຫານແຕ່ລະທ່ານ; 
3. ຂໍ້ມູນ ກ່ຽວກັບ ຄຸນລັກສະນະຂອງຮຸ້ນກູ້ ລວມທັງ ສະຫຼຸບເນື້ອໃນສໍາຄັນທີ່ກໍານົດ ກ່ຽວກັບ ສິດ ແລະ ໜ້າທີ່ຂອງ ຜູ້ອອກຈໍາໜ່າຍຮຸ້ນກູ້ ແລະ ຜູ້ຖືຮຸ້ນກູ້; 
4. ຂໍ້ມູນ ກ່ຽວກັບແຫຼ່ງທີ່ມາຂອງເງິນ ເພື່ອຊໍາລະຕົ້ນທຶນ ແລະ ດອກເບ້ຍ;
5. ຂໍ້ມູນອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  13   ການຄ້ຳປະກັນ​ການ​ອອກ​ຈຳໜ່າຍຮຸ້ນ​ກູ້ໃຫ້​ແກ່ມ​ວນຊົນ
ການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ແຕ່ລະຄັ້ງ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ ຕ້ອງເຮັດສັນຍາຄໍ້າປະກັນ ກັບ ຜູ້ຄໍ້າປະກັນການອອກຈໍາໜ່າຍຮຸ້ນກູ້.
ກໍລະນີ ມີຫຼາຍບໍລິສັດຫຼັກຊັບຮ່ວມກັນຄໍ້າປະກັນການອອກຈໍາໜ່າຍຮຸ້ນກູ້ ຕ້ອງມອບໃຫ້ ບໍລິສັດຫຼັກຊັບໃດໜຶ່ງ ເປັນຜູ້ຕາງໜ້າເຮັດສັນຍາຄໍ້າປະກັນ ກັບ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້.
ມາດຕາ  14   ການຈັດລໍາດັບຄວາມໜ້າເຊື່ອຖື
ການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງມີການຈັດລໍາດັບຄວາມໜ້າເຊື່ອຖື ​ໂດຍບໍລິສັດຈັດລໍາດັບຄວາມໜ້າເຊື່ອ ຕາມທີ່ໄດ້ກໍານົດໄວ້ໃນ ມາດຕາ 9 ຂໍ້ 7 ຂອງຂໍ້ຕົກລົງສະບັບນີ້.
ມາດຕາ  15   ການ​ຄ້ຳປະກັນ​ການ​ຊໍາລະ​ໜີ້

ການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງມີການຄໍ້າປະກັນການຊໍາລະໜີ້ ຈາກ ຜູ້ຄໍ້າປະກັນການ​ຊໍາລະ​ໜີ້ ​​ກໍລະນີ ບໍ່ມີການຈັດລໍາດັບຄວາມໜ້າເຊື່ອຖື ຫຼື ຜົນການຈັດລໍາດັບຄວາມໜ້າເຊື່ອຖືຂອງຮຸ້ນກູ້ ທີ່ຈະອອກຈໍາໜ່າຍ ຫາກຕໍ່າກວ່າ BBB. 
ກໍລະນີ ມີຫຼາຍຜູ້ຄໍ້າປະກັນການຊໍາລະໜີ້ຮ່ວມກັນຄໍ້າປະກັນການຊໍາລະໜີ້ ຕ້ອງມອບໃຫ້ຜູ້ຄໍ້າປະກັນ ຊໍາລະໜີ້ໃດໜຶ່ງ ເປັນຜູ້ຕາງໜ້າເຮັດສັນຍາຄໍ້າປະກັນຊໍາລະໜີ້ ກັບ ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້.
ມາດຕາ  16   (ປັບປຸງ) ການ​ພິຈາລະນາການອອກຈຳໜ່າຍຮຸ້ນກູ້ໃຫ້​ແກ່ມ​ວນຊົນ


ການ​ພິຈາລະນາການອອກຈຳໜ່າຍຮຸ້ນກູ້ໃຫ້​ແກ່ມ​ວນຊົນ ໃຫ້ປະຕິບັດຕາມທີ່ກຳນົດໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 33.
ມາດຕາ  17   ການເປີດເຜີຍຂໍ້ມູນກ່ຽວກັບແຜນການອອກຈໍາໜ່າຍຮຸ້ນກູ້ໃຫ້ແກ່ມວນຊົນ
ພາຍຫຼັງ ສຳນັກງານຄະນະກໍາມະການຄຸ້ມຄອງຫຼັກຊັບ ໄດ້​ຮັບ​ຄຳ​ຮ້ອງ ​ແລະ ​ເອກະສານ​ປະກອບ​ການ​ຂໍ​ອອກຈໍາໜ່າຍຮຸ້ນກູ້ໃຫ້ແກ່ມວນຊົນ​ ຢ່າງຄົບ​ຖ້ວນ​ ​ແລະ ຖືກຕ້ອງ ​ແລ້ວ ບໍລິສັດທີ່​ມີ​ຈຸດປະສົງອອກ​ຈຳໜ່າຍຮຸ້ນ​ກູ້ ສາມາດ​ເປີດ​ເຜີຍ​ຂໍ້​ມູນ ​ກ່ຽວກັບ​ແຜນການອອກ​ຈຳໜ່າຍຮຸ້ນ​ກູ້ໃຫ້ແກ່ມວນຊົນ ຕາມ​ເນື້ອ​ໃນ​ທີ່​ໄດ້​ລະບຸໄວ້​ໃນເອກະສານ​ປະກອບ​ການຂໍ​ອອກຈຳໜ່າຍຮຸ້ນກູ້ ຍົກເວັ້ນ ​ຂໍ້​ມູນ ​ກ່ຽວກັບ​ມູນຄ່າຮຸ້ນກູ້ທີ່ຈະອອກ, ຜົນຕອບແທນ, ​​ໄລຍະເວລາທີ່ຈະ​ອອກ​ຈຳໜ່າຍ ຫຼື ຂໍ້ມູນອື່ນ​ທີ່ອາດກະທົບຕໍ່ການອອກຈໍາໜ່າຍຮຸ້ນກູ້ໃຫ້ແກ່ມວນຊົນທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ບໍ່ອະນຸຍາດໃຫ້ເປີດເຜີຍ.
ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງລາຍງານ ກ່ຽວກັບແຜນການເປີດເຜີຍຂໍ້ມູນ ໃຫ້ແກ່ ສຳນັກງານຄະນະກໍາມະການຄຸ້ມຄອງຫຼັກຊັບ ຊາບລ່ວງໜ້າຢ່າງໜ້ອຍ 1 ວັນ ລັດຖະການ ກ່ອນ​ວັນ​ເປີດ​ເຜີຍຂໍ້​ມູນ​ດັ່ງກ່າວ.
ມາດຕາ  18   (ປັບປຸງ) ຄ່າ​ບໍລິການການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ​

ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງເສຍຄ່າບໍລິການໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ມີດັ່ງນີ້:
1. ຄ່າຍື່ນສໍານວນຄຳ​ຮ້ອງ​ຂໍ​ອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຈຳນວນ 10.000.000 ກີບ ແລະ ຕ້ອງຊໍາລະພາຍໃນວັນທີ່ໄດ້ຍື່ນສໍານວນ ຄໍາຮ້ອງ ຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ; 
2. ຄ່າອອກໃບອະນຸຍາດການອອກຈໍາໜ່າຍຮຸ້ນກູ້ໃຫ້ແກ່ມວນຊົນໃນແຕ່ລະຄັ້ງ ຈຳນວນ ສູນຈຸດສູນສອງສ່ວນຮ້ອຍ (0,02%) ຂອງ​ມູນ​ຄ່າລວມຂອງຮຸ້ນກູ້​ທີ່ອອກຈຳໜ່າຍ​​​​ ​ແຕ່​ບໍ່​ໃຫ້​ຕ່ຳ​ກວ່າ 25.000.000 ​ກີບ ແລະ ຕ້ອງຊໍາລະ ພາຍໃນເວລາ 30 ວັນ ນັບແຕ່ວັນສິ້ນສຸດການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ເປັນ ຕົ້ນໄປ;
3. ຄ່າຄຸ້ມຄອງປະຈໍາປີ ຈຳນວນ 10.000.000 ກີບ ຕໍ່ປີ ຕາມອາຍຸຂອງຮຸ້ນກູ້ ແລະ ຕ້ອງຊໍາລະພາຍໃນ ໄຕມາດ 1 ຂອງປີຖັດໄປ. ຍົກເວັ້ນ ບໍລິສັດອອກຈໍາໜ່າຍຮຸ້ນກູ້ ທີ່ອອກຈໍາໜ່າຍປີທໍາອິດ ແລະ ບໍລິສັດອອກຈໍາໜ່າຍຮຸ້ນກູ້ທີ່ເປັນບໍລິສັດຈົດທະບຽນໃນຕະຫຼາດຫຼັກຊັບ.
ມາດຕາ  19   (ປັບ​ປຸງ) ຂັ້ນ​ຕອນ​ການ​ອອກ​ຈໍາໜ່າຍ​ຮຸ້ນ​ກູ້​ໃຫ້​ແກ່ມ​ວນຊົນ
ພາຍຫຼັງໄດ້ຮັບໃບອະນຸຍາດໃຫ້ອອກຈໍາໜ່າຍຮຸ້ນກູ້ໃຫ້ແກ່ມວນຊົນຈາກ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ ຕ້ອງປະຕິບັດຕາມຂັ້ນຕອນທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 19 ວັກທີໜຶ່ງ.
ຂັ້ນ​ຕອນການອອກຈໍາໜ່າຍຮຸ້ນກູ້ໃຫ້​ແກ່ມ​ວນຊົນ ຕ້ອງໃຫ້​ສໍາ​ເລັດ ​ພາຍ​​ໃນ​​ເວລາ 90 ວັນ ນັບ​ແຕ່​ວັນ​ໄດ້​ຮັບ​ໃບອະນຸຍາດ​ໃຫ້​ອອກ​ຈໍາໜ່າຍ​ຮຸ້ນ​ກູ້ໃຫ້ແກ່ມວນຊົນ ເປັນ​ຕົ້ນ​ໄປ.​​ ກໍລະນີ ການອອກ​ຈໍາໜ່າຍ​ຮຸ້ນ​ກູ້ໃຫ້ແກ່ມວນຊົນ ຫາກບໍ່​ສໍາ​ເລັດຕາມ​ກໍານົດ​ເວລາດັ່ງກ່າວ ບໍລິສັດ​ອອກ​ຈໍາໜ່າຍ​ຮຸ້ນ​ກູ້ໃຫ້​ແກ່ມວນ​ຊົນ ສາມາດ​ສະ​ເໜີຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອ​ເພີ່ມ​ເວລາ​ຈໍາໜ່າຍຮຸ້ນກູ້ຕື່ມອີກກໍ​ໄດ້​​ ​ແຕ່​ບໍ່ໃຫ້​ເກີນ 30 ວັນ ແລະ ຕ້ອງສະເໜີຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ຢ່າງໜ້ອຍ 3 ວັນ ລັດຖະການ ກ່ອນວັນສິ້ນສຸດກໍານົດເວລາດັ່ງກ່າວ.
ມາດຕາ  20   ການ​ປະກາດ​ກ່ຽວ​ກັບການ​ອະນຸຍາດ​ອອກ​ຈຳໜ່າຍຮຸ້ນ​ກູ້ໃຫ້​ແກ່ມ​ວນຊົນ
ພາຍຫຼັງໄດ້​ຮັບ​ໃບອະນຸຍາດ​ອອກ​ຈຳໜ່າຍຮຸ້ນກູ້​ໃຫ້​ແກ່ມ​ວນຊົນຈາກ ສຳນັກງານຄະນະກໍາມະການຄຸ້ມຄອງຫຼັກຊັບ ບໍລິສັດອອກ​ຈຳໜ່າຍຮຸ້ນກູ້ໃຫ້​ແກ່ມວນ​ຊົນ ຕ້ອງ​ປະກາດ ກ່ຽວກັບການ​​ໄດ້​ຮັບອະນຸຍາດ​ໃຫ້​ອອກ​ຈຳ​ໜ່າຍ​ຮຸ້ນ​ກູ້​​ດັ່ງກ່າວໃຫ້ແກ່ມວນຊົນ ເພື່ອຊາບ ໂດຍ​ຜ່ານເວັບໄຊຂອງຕະຫຼາດຫຼັກຊັບ, ເວັບໄຊຂອງບໍລິ ສັດອອກຈໍາໜ່າຍຮຸ້ນກູ້ ແລະ ພາຫະນະ​ສື່ມວນ​ຊົນອື່ນຕາມຄວາມເໝາະສົມ ຢ່າງໜ້ອຍ 5 ວັນ ລັດຖະການ ຕໍ່​ເນື່ອງ.

ມາດຕາ  21   ການ​ໂຄສະນາ​ການອອກຈຳ​ໜ່າຍຮຸ້ນກູ້ໃຫ້​ແກ່ມ​ວນຊົນຜ່ານ​ພາຫະນະ​ສື່​ມວນ​ຊົນ
 ບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງເປີດເຜີຍໜັງສືຊວນຊື້ຂອງຕົນ ​ໃຫ້​ແກ່ມ​ວນຊົນ ຜ່ານລະບົບເປີດເຜີຍຂໍ້ມູນຕາມການກໍານົດຂອງ ສໍານັກງານຄະນະກຳມະການຄຸ້ມຄອງຫຼັກຊັບ ແລະ ດໍາເນີນການໂຄສະນາການອອກຈໍາໜ່າຍຮຸ້ນກູ້ໃຫ້ແກ່ມວນຊົນຜ່ານ ເວັບໄຊຂອງຕະຫຼາດຫຼັກຊັບ, ເວັບໄຊຂອງບໍລິສັດອອກຈໍາໜ່າຍຮຸ້ນກູ້ ແລະ ພາຫະນະສື່ມວນຊົນອື່ນຕາມຄວາມເໝາະສົມ ຢ່າງໜ້ອຍ 5 ວັນ ລັດຖະການ ຕໍ່ເນື່ອງ ກ່ອນການອອກຈໍາໜ່າຍ.
ມາດຕາ  22   ການ​ຈອງ​ຊື້​ຮຸ້ນກູ້ ​ແລ​ະ ວາງ​ເງິນ​ມັດ​ຈຳ

ການຈອງຊື້ຮຸ້ນກູ້ ໃຫ້ປະຕິບັດຕາມທີ່ໄດ້ກຳນົດໄວ້ໃນໜັງສືຊວນຊື້. 

ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຕ້ອງແຈກຢາຍໃບຈອງຊື້ຮຸ້ນກູ້ ໃຫ້ແກ່ຜູ້ລົງທຶນ ທີ່ສົນໃຈຊື້ຮຸ້ນກູ້ ພ້ອມດ້ວຍ ໜັງສືຊວນຊື້ ໃນຮູບແບບຂອງສຳ​ເນົາ​ເອກະສານ ຫຼື ໃນ​ຮູບ​ແບບ​ເອ​ເລັກ​ໂຕຣນິກ ຍົກເວັ້ນ ​​ກໍລະນີທີ່ ຜູ້ລົງທຶນ ​ໄດ້ສະແດງ​ເຈດ​ຈໍານົງ ທີ່ຈະບໍ່ຮັບເອົາໜັງສື​ຊວນ​ຊື້ດັ່ງກ່າວ.
ເວລາ​​ເປີດການຈອງ​ຊື້​ຮຸ້ນກູ້ ​ຜູ້​ລົງທຶນ ຕ້ອງ​​ໂອນ​ເງິນມັດ​ຈຳ​​​ໃຫ້ຄົບ​ຖ້ວນ ຕາ​ມມູນ​ຄ່າຮຸ້ນກູ້​ທີ່ຕົນ​ສັ່ງ​ຈອງ​ ເຂົ້າ​ໃນບັນຊີ​ເງິນສະ​ເພາະສໍາລັບການເປີດຈອງຊື້ຮຸ້ນກູ້ ຂອງຜູ້ຄໍ້າປະກັນການອອກຈໍາໜ່າຍຮຸ້ນກູ້ ທີ່​ເປີດ​ຢູ່​ໃນ ທະນາຄານ​ທຸລະ​ກິດໃດ​ໜຶ່ງຢູ່​ ສປປ ລາວ ພ້ອມທັງແຈ້ງຜົນ ກ່ຽວກັບການໂອນເງິນມັດຈຳໃຫ້ ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຊາບ.
ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຕ້ອງລາຍງານຜົນການຈອງຊື້ຮຸ້ນກູ້ປະຈໍາວັນ ໃຫ້ແກ່ ສໍານັກງານຄະນະກຳມະການຄຸ້ມຄອງຫຼັກຊັບ ເພື່ອຊາບ ພາຍໃນເວລາ 1 ວັນ ລັດຖະການ ຖັດມາ.
ໃນໄລຍະເວລາເປີດການຈອງຊື້ຮຸ້ນກູ້ ຜູ້ລົງທຶນໃດ ທີ່ໄດ້ຈອງຊື້ຮຸ້ນກູ້ ​ແລະ ວາງ​ເງິນ​ມັດ​ຈຳແລ້ວ ແມ່ນບໍ່ສາມາດຍົກເລີກການຈອງຊື້ຮຸ້ນກູ້ຂອງຕົນໄດ້ ຍົກເວັ້ນກໍລະນີ ໄດ້ຕົກລົງໄວ້ເປັນຢ່າງອື່ນ.
ກໍລະນີ ຂາຍບໍ່ໝົດ ພາຍໃນເວລາທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ອະນຸຍາດ ຜູ້ຄໍ້າປະກັນການອອກຈໍາໜ່າຍຮຸ້ນກູ້ ສາມາດສະເໜີຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຂະຫຍາຍໄລຍະເວລາເປີດການຈອງຊື້ຮຸ້ນກູ້ ໄດ້ 1 ຄັ້ງ ແຕ່ບໍ່ໃຫ້ເກີນ 30 ວັນ.
ສໍາລັບ ຜູ້ຈອງຊື້ຮຸ້ນກູ້ທີ່ບໍ່ຍົກເລີກການຈອງຊື້ຮຸ້ນກູ້ຂອງຕົນ ໃນໄລຍະຂະຫຍາຍເວລາເປີດການຈອງຊື້ຮຸ້ນກູ້ ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຕ້ອງຮັບຜິດຊອບຈ່າຍດອກເບ້ຍໃຫ້​ແກ່ ຜູ້​ຈອງ​ຊື້ຮຸ້ນກູ້ທີ່ບໍ່ຍົກເລີກການຈອງຊື້ຮຸ້ນກູ້ດັ່ງກ່າວ ຕາມອັດຕາດອກເບ້ຍເງິນຝາກປະຢັດຂອງ ທະນາຄານຕົວແທນເພື່ອການຊໍາລະ ຂອງຜູ້ຄໍ້າປະກັນການອອກຈໍາໜ່າຍຮຸ້ນກູ້ ໃນໄລຍະນັ້ນ ນັບແຕ່ວັນທີ່ມີການຂະຫຍາຍໄລຍະເວລາເປີດການຈອງຊື້ຮຸ້ນກູ້ ເປັນຕົ້ນໄປ ຈົນກວ່າຈະສິ້ນສຸດໄລຍະເວລາເປີດການຈອງຊື້ຮຸ້ນກູ້. 
ມາດຕາ  23   ການ​ຈັດສັນ​ຮຸ້ນກູ້
ພາຍ​ຫຼັງ​ຜູ້​ລົງທຶນສຳ​ເລັດ​ການ​ຈອງຊື້ຮຸ້ນ​ກູ້ ​ແລະ ​ໂອນ​ເງິນ​​ມັດ​ຈຳ ເຂົ້າ​ໃນບັນຊີ​ເງິນສະ​ເພາະສໍາລັບການເປີດຈອງຊື້ຮຸ້ນກູ້ ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຕ້ອງ​ດຳ​ເນີນ​ການ​ຈັດສັນ​ຮຸ້ນ​​ກູ້ໃຫ້​ຜູ້​ລົງທຶນ​ທີ່​ໄດ້ຈອງ​ຊື້​ຮຸ້ນກູ້ ຕາມ​ວິທີການທີ່ໄດ້ກຳນົດ​ໄວ້​ໃນໜັງສື​ຊວນ​ຊື້. 
ມາດຕາ  24   ການ​ສົ່ງ​ເງິນ​ມັດ​ຈຳ​ຄືນ

ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຕ້ອງສົ່ງເງິນມັດຈໍາຄືນ ໃຫ້ແກ່ຜູ້ຈອງຊື້ຮຸ້ນກູ້ ໃນກໍລະນີໃດໜຶ່ງ ຫຼື ທັງໝົດ ດັ່ງນີ້:
1. ມີການຂະຫຍາຍໄລຍະເວລາເປີດການຈອງຊື້ຮຸ້ນກູ້;
2. ການບໍ່ໄດ້ຮັບການຈັດສັນຮຸ້ນກູ້ ຫຼື ໄດ້ຮັບການຈັດສັນຮຸ້ນກູ້ໜ້ອຍກວ່າຈໍານວນທີ່ໄດ້ຈອງຊື້;
3. ການຂາຍຮຸ້ນກູ້ບໍ່ສໍາເລັດ ຕາມ​ຈໍານວນ​ທີ່ໄດ້ກຳ​ນົດ​ໄວ້​ໃນ​ໜັງ​ສື​ຊວນ​ຊື້ ແລະ ​ມີ​ມະ​ຕິ​ຂອງ ກອງ​ປະ​ຊຸມ​​ຜູ້​ຖື​ຮຸ້ນ ຫຼື ສະພາບໍລິຫານ ​ຂອງບໍ​ລິ​ສັດ​ອອກ​ຈຳ​ໜ່າຍ​ຮຸ້ນ​ກູ້ ບໍ່​ຮັບ​ຮອງ​ເອົາ​​ຜົນຂອງການອອກຈໍາໜ່າຍຮຸ້ນກູ້​ດັ່ງ​ກ່າວ;
4. ການໂຈະ ແລະ ການຍົກເລີກ ການອອກຈໍາໜ່າຍຮຸ້ນກູ້.
ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຕ້ອງສົ່ງເງິນມັດຈໍາຄືນໃຫ້ແກ່ຜູ້ຈອງຊື້ຮຸ້ນກູ້ ພາຍໃນເວລາ 5 ວັນ ລັດຖະການ ນັບແຕ່ວັນຂະຫຍາຍໄລຍະເວລາການເປີດການຈອງຊື້ຮຸ້ນກູ້, ວັນສິ້ນສຸດການອອກຈໍາໜ່າຍຮຸ້ນກູ້, ວັນໄດ້ຮັບການຢັ້ງຢືນຜົນການອອກຈໍາໜ່າຍຮຸ້ນກູ້, ວັນສະເໜີຂອງຜູ້ຈອງຊື້ຮຸ້ນກູ້ ຫຼື ວັນອອກແຈ້ງການ ກ່ຽວກັບການໂຈະ ແລະ ຍົກເລີກການອອກຈໍາໜ່າຍຮຸ້ນກູ້ຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ເປັນ ຕົ້ນໄປ ຕາມແຕ່ລະກໍລະນີ ທີ່ໄດ້ກໍານົດໄວ້ໃນ ວັກທີໜຶ່ງ ຂອງມາດຕານີ້.
ກໍລະນີ ຫາກກາຍກໍານົດເວລາໃນການສົ່ງເງິນມັດຈໍາຄືນ ຕາມທີ່ໄດ້ກໍານົດໄວ້ໃນ ວັກທີສອງ ຂອງມາດຕານີ້ ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຕ້ອງຮັບຜິດຊອບຈ່າຍດອກເບ້ຍໃຫ້​ແກ່ ຜູ້​ຈອງ​ຊື້ຮຸ້ນກູ້ ຕາມອັດຕາດອກເບ້ຍເງິນຝາກປະຢັດຂອງ ທະນາຄານຕົວແທນເພື່ອການຊໍາລະຂອງ ຜູ້ຄໍ້າປະກັນການອອກຈໍາໜ່າຍຮຸ້ນກູ້ ໃນໄລຍະນັ້ນ ຈົນກວ່າຈະສົ່ງເງິນມັດຈໍາຄືນໃຫ້ແກ່ ຜູ້ຈອງຊື້ຮຸ້ນກູ້ ຄົບຖ້ວນ.
ມາດຕາ  25   ການ​ອອກ​ໃບ​ຢັ້ງຢືນ​ການຈັດສັນ​ຮຸ້ນກູ້
ຜູ້ຄໍ້າປະກັນການອອກຈໍາໜ່າຍຮຸ້ນກູ້ ​ຕ້ອງ​ອອກ​ໃບຢັ້ງຢືນການຈັດສັນຮຸ້ນກູ້ ໃຫ້​ແກ່ ​ຜູ້​ຊື້ຮຸ້ນກູ້ ພາຍ​ໃນ​ເວລາ 5 ວັນ ລັດຖະການ ນັບ​ແຕ່ວັນ​ສິ້ນ​ສຸດ​ການຈອງຊື້​ຮຸ້ນກູ້​ໃຫ້ແກ່ມວນຊົນ ເປັນ​ຕົ້ນ​ໄປ.
ມາດຕາ  26   ການໂອນເງິນທີ່ລະດົມໄດ້
ພາຍຫຼັງໄດ້ຮັບໃບຢັ້ງຢືນຜົນສໍາເລັດການອອກຈໍາໜ່າຍຮຸ້ນກູ້ຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ແລ້ວ ຜູ້ຄໍ້າປະກັນການອອກຈໍາໜ່າຍຮຸ້ນກູ້ ຕ້ອງໂອນເງິນທີ່ລະດົມໄດ້ຈາກ ບັນຊີ​ເງິນສະ​ເພາະສໍາລັບການເປີດຈອງຊື້ຮຸ້ນກູ້ ເຂົ້າໃນ ບັນຊີ​ເງິນສະເພາະສໍາລັບທຶນທີ່ລະດົມ​ໄດ້ຂອງບໍລິສັດອອກຈໍາໜ່າຍຮຸ້ນກູ້ ທີ່ເປີດ​ຢູ່​ໃນ ທະນາຄານ​ທຸລະ​ກິດໃດ​ໜຶ່ງຢູ່​ ສປປ ລາວ. 
ມາດຕາ  27   (ປັບປຸງ) ການລາຍງານ ແລະ ການຢັ້ງຢືນຜົນການອອກຈໍາໜ່າຍຮຸ້ນກູ້ໃຫ້ແກ່ມວນຊົນ 
ການລາຍງານ ແລະ ການຢັ້ງຢືນຜົນ ການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງປະຕິບັດຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 31. 
ຜົນສໍາເລັດຂອງການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ບໍ່ໄດ້ກໍານົດຈໍານວນຮຸ້ນກູ້ຂັ້ນຕໍ່າ ທີ່ຕ້ອງຂາຍໄດ້.
ກໍລະນີ ຂາຍບໍ່ໄດ້ຕາມຈໍານວນທີ່ໄດ້ກໍານົດໄວ້ໃນໜັງສືຊວນຊື້ ກອງປະຊຸມຜູ້ຖືຮຸ້ນ ຫຼື ສະພາບໍລິຫານ ຂອງບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງພິຈາລະນາ ຜົນຂອງການອອກຈໍາໜ່າຍຮຸ້ນກູ້ດັ່ງກ່າວ. ຖ້າວ່າ ກອງປະຊຸມຜູ້ຖືຮຸ້ນ ຫຼື ສະພາບໍລິຫານ ຮັບຮອງເອົາ ຖືວ່າການອອກຈໍາໜ່າຍຮຸ້ນກູ້ດັ່ງກ່າວສໍາເລັດຜົນຕາມມູນຄ່າທີ່ຂາຍໄດ້ຕົວຈິງ. ກໍລະນີ ບໍ່ຮັບຮອງເອົາ ບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງສົ່ງເງິນຄືນໃຫ້ແກ່ຜູ້ລົງທຶນ ພາຍໃນເວລາ 5 ວັນ ລັດຖະການ ນັບແຕ່ວັນທີ່ມີມະຕິຮັບຮອງເປັນຕົ້ນໄປ.
ມາດຕາ  28  (ປັບປຸງ) ການນໍາໃຊ້ທຶນທີ່ລະດົມໄດ້ 
           
ການນຳໃຊ້ທຶນທີ່ລະດົມໄດ້ ຕ້ອງປະຕິບັດຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 32. 
ມາດຕາ  29   ການລາຍງານກ່ຽວກັບການນໍາໃຊ້ທຶນທີ່ລະດົມໄດ້, ການຊໍາລະຕົ້ນທຶນ ແລະ ດອກເບ້ຍ
ບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງລາຍງານ ກ່ຽວກັບການນໍາໃຊ້ທຶນທີ່ລະດົມໄດ້ຈາກການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ໃຫ້ແກ່ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ຕາມແບບຟອມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ໂດຍຜ່ານການຢັ້ງຢືນຈາກທີ່ປຶກສາດ້ານການເງິນ ພາຍໃນເວລາ 30 ວັນ ນັບແຕ່ວັນສິ້ນສຸດໄຕມາດ ເປັນຕົ້ນໄປ ແລະ ໃຫ້ສືບຕໍ່ລາຍງານ ຈົນກວ່າຈະນໍາໃຊ້ທຶນດັ່ງກ່າວໝົດ.
ບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງລາຍງານ ກ່ຽວກັບການຊໍາລະ ຕົ້ນທຶນ ແລະ ດອກຂອງຮຸ້ນກູ້ດັ່ງກ່າວ ໃຫ້ແກ່ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ຕາມແບບຟອມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 30 ວັນ ນັບແຕ່ວັນສິ້ນສຸດໄຕມາດ ເປັນຕົ້ນໄປ ແລະ ໃຫ້ສືບຕໍ່ລາຍງານຈົນກວ່າໄດ້ຊໍາລະ ຕົ້ນທຶນ ແລະ ດອກເບ້ຍ ຄົບຖ້ວນ.
ມາດຕາ  30   (ປັບປຸງ) ການ​ສັ່ງໂຈະ​ການ​ອອກ​ຈຳໜ່າຍຮຸ້ນ​ກູ້ໃຫ້​ແກ່ມ​ວນຊົນ
ການສັ່ງໂຈະການອອກ​ຈຳໜ່າຍ​ຮຸ້ນກູ້​ໃຫ້​ແກ່ມ​ວນຊົນ ໃຫ້ປະຕິບັດຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 33. ນອກຈາກນັ້ນ ສຳນັກງານຄະນະ​ກຳມະການ​ຄຸ້ມ​ຄອງຫຼັກຊັບ ມີສິດສັ່ງໂຈະການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ເປັນເວລາສູງສຸດ 60 ວັນ ໃນກໍລະນີ ການສະໜອງຂໍ້​ມູນ​ບໍ່​ຖືກຕ້ອງ ຫຼື ບໍ່​ປະຕິບັດ​ຕາມຂັ້ນຕອນ​ການ​ອອກ​ຈຳໜ່າຍຮຸ້ນກູ້​ໃຫ້​ແກ່ມ​ວນຊົນ ຕາມ​ທີ່​ໄດ້​ກຳນົດ​ໄວ້​ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 19 ວັກທີໜຶ່ງ. 
ກໍລະນີ ຖືກສັ່ງໂຈະ ບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງເປີດເຜີຍຂໍ້ມູນ ກ່ຽວກັບການຖືກສັ່ງໂຈະດັ່ງກ່າວໃຫ້ມວນຊົນຊາບ ຜ່ານເວັບໄຊຂອງຕະຫຼາດຫຼັກຊັບ, ເວັບໄຊຂອງບໍລິສັດອອກຈໍາໜ່າຍຮຸ້ນກູ້ ແລະ ພາຫະນະສື່ມວນຊົນອື່ນຕາມຄວາມເໝາະສົມ ພາຍໃນເວລາ 5 ວັນ ລັດຖະການ ຕໍ່ເນື່ອງ ນັບແຕ່ວັນໄດ້ຮັບແຈ້ງການ ກ່ຽວກັບ​ການໂຈະການອອກ​ຈຳໜ່າຍຮຸ້ນກູ້ໃຫ້ແກ່ມວນຊົນຈາກ ສຳນັກງານຄະນະກຳມະ ການຄຸ້ມຄອງຫຼັກຊັບ ເປັນຕົ້ນໄປ. 
ພາຍຫຼັງ ແກ້ໄຂສາເຫດຂອງການສັ່ງໂຈະໄດ້ແລ້ວ ສຳນັກງານ​ຄະນະ​ກຳມະ​ການ​ຄຸ້ມ​ຄອງຫຼັກຊັບ ຕ້ອງອອກແຈ້ງການຍົກເລີກການສັ່ງໂຈະດັ່ງກ່າວ ແລະ ອະນຸຍາດໃຫ້ສາມາດສືບຕໍ່ດໍາເນີນການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕໍ່ໄປໄດ້ຕາມຈໍານວນວັນທີ່ຍັງເຫຼືອທີ່ໄດ້ຮັບອະນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ. ບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງເປີດເຜີຍຂໍ້ມູນ ກ່ຽວກັບການຍົກເລີກການສັ່ງໂຈະດັ່ງກ່າວໃຫ້ມວນຊົນຊາບ ຜ່ານເວັບໄຊຂອງຕະຫຼາດຫຼັກຊັບ, ເວັບໄຊຂອງບໍລິສັດອອກຈໍາໜ່າຍຮຸ້ນກູ້ ແລະ ຜ່ານພາຫະນະສື່ມວນຊົນອື່ນຕາມຄວາມເໝາະສົມ ຢ່າງໜ້ອຍ 5 ວັນ ລັດຖະການຕໍ່ເນື່ອງ ນັບ​ແຕ່​ວັນ​ໄດ້​ຮັບແຈ້ງ​ການ​ ກ່ຽວກັບ​ການ​ຍົກ​ເລີກ​ການ​ສັ່ງ​ໂຈະ ​ເປັນ​ຕົ້ນ​ໄປ. 
ມາດຕາ  31   (ປັບປຸງ) ການ​ຍົກ​ເລີກການ​ອອກ​ຈຳໜ່າຍຮຸ້ນກູ້​ໃຫ້​ແກ່ມ​ວນຊົນ

ການຍົກເລີກການອອກ​ຈຳໜ່າຍ​ຮຸ້ນກູ້​ໃຫ້​ແກ່ມ​ວນຊົນ ຕ້ອງປະຕິບັດຕາມທີ່ໄດ້ກຳນົດໄວ້ໃນ ກົດ    ໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 33. ນອກຈາກນັ້ນ ຍັງຈະຖືກຍົກເລີກ ໃນກໍລະນີ ດັ່ງ​ນີ້:
1. ບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ບໍ່ສາມາດແກ້ໄຂສາເຫດທີ່ຖືກສັ່ງໂຈະໄດ້ ພາຍໃນ ເວລາ 60 ​ວັນ ຕາມທີ່​ໄດ້ກໍານົດໄວ້ໃນ ມາດຕາ 30 ຂອງຂໍ້ຕົກລົງສະບັບນີ້;
2. ​​ບໍລິສັດອອກຈຳໜ່າຍ​ຮຸ້ນກູ້ໃຫ້ແກ່ມວນຊົນ ສະ​ເໜີຍົກ​ເລີກ​ການ​ອອກ​ຈຳໜ່າຍຮຸ້ນກູ້ ຕາມ​ມະຕິ​ຂອງ​ກອງ​ປະຊຸມ​ ຜູ້​ຖື​ຮຸ້ນ ຫຼື ສະພາບໍລິຫານ; 
3. ຕາມ​ຄຳ​ສັ່ງ​, ຄໍາຕັດສິນ ຫຼື ຄໍາພິພາກສາ ຂອງ​ສານປະຊາຊົນ ທີ່ໃຊ້ໄດ້ຢ່າງເດັດຂາດ;

4. ກໍ​ລະ​ນີອື່ນ ຕາມ​ການ​ກຳນົດ​ຂອງ​ ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ.
ພາຍໃນ​ເວລາ 5 ວັນ ລັດຖະການ ນັບແຕ່ວັນໄດ້ຮັບແຈ້ງການ ກ່ຽວກັບ​ການຍົກເລີກການອອກ​ຈຳໜ່າຍຮຸ້ນກູ້ໃຫ້ແກ່ມວນຊົນຈາກ ສຳນັກງານຄະນະກຳມະການຄຸ້ມຄອງຫຼັກຊັບ ເປັນຕົ້ນໄປ ບໍລິສັດອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕ້ອງເປີດເຜີຍຂໍ້ມູນ ກ່ຽວກັບການຍົກເລີກດັ່ງກ່າວໃຫ້ມວນຊົນຊາບ ຜ່ານເວັບໄຊຂອງຕະຫຼາດຫຼັກຊັບ, ເວັບໄຊຂອງບໍລິສັດອອກຈໍາໜ່າຍຮຸ້ນກູ້ ແລະ ຜ່ານພາຫະນະສື່ມວນຊົນອື່ນຕາມຄວາມ ເໝາະສົມ ພາຍ​ໃນ​ເວລາ ຢ່າງໜ້ອຍ 5 ວັນ ລັດຖະການ ຕໍ່ເນື່ອງ. 
ໝວດ​ທີ 4
ການ​ອອກ​ຈຳໜ່າຍຮຸ້ນກູ້ໃນວົງຈໍາກັດ
ມາດຕາ  32   (ປັບປຸງ) ການອອກ​ຈຳໜ່າຍຮຸ້ນກູ້ໃນວົງຈໍາກັດ
ການອອກຈໍາໜ່າຍຮຸ້ນກູ້ໃນວົງຈໍາກັດ ແມ່ນ ການອອກຈໍາໜ່າຍຮຸ້ນກູ້ໃຫ້ແກ່ ຜູ້ລົງທຶນປະເພດສະຖາບັນ ແລະ ຜູ້ລົງທຶນລາຍໃຫຍ່ ທີ່ມີຈໍານວນລວມກັນແມ່ນ ບໍ່ເກີນ 10 ລາຍ. ກໍລະນີ ການອອກຈໍາໜ່າຍຮຸ້ນກູ້ໃນວົງຈໍາກັດ ໃຫ້ແກ່ ຜູ້ລົງທຶນປະເພດສະຖາບັນ ແມ່ນບໍ່ຈໍາກັດຈໍານວນ ຜູ້ລົງທຶນປະເພດສະຖາບັນ ດັ່ງກ່າວ.

ມາດຕາ  33   ​(ປັບປຸງ) ​ເງື່ອນ​ໄຂ​​ການ​ອອກຈຳໜ່າຍຮຸ້ນ​ກູ້ໃນວົງຈໍາກັດ


ບໍລິສັດ​ທີ່​ມີ​ຈຸດປະສົງ​ອອກ​ຈຳໜ່າຍຮຸ້ນ​ກູ້ໃນວົງຈໍາກັດ ຕ້ອງ​ມີ​ເງື່ອນ​ໄຂຕາມທີ່ໄດ້ກຳນົດໄວ້ໃນ ກົດ  ໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 28. ​ນອກຈາກນັ້ນ ຍັງມີເງື່ອນໄຂເພີ່ມເຕີມ ​ດັ່ງ​ນີ້:
1. ເປັນບໍລິສັດມະຫາຊົນ ຫຼື ບໍລິສັດຈໍາກັດ ຍົກເວັ້ນ ບໍລິສັດຈໍາກັດຜູ້ດຽວ;
2. ​​ສ້າງ​ຕັ້ງ ​ແລະ ​ເຄື່ອນ​ໄຫວມາແລ້ວ ​​ຢ່າງໜ້ອຍ 1 ປີ;
3. ມີເອກະສານລາຍງານການເງິນ 1 ປີ ຄືນຫຼັງ ນັບແຕ່ປີ​ຍື່ນຄຳ​ຮ້ອງ​ ແລະ ເອກະສານປະກອບການ​ຂໍອອກ​ຈຳໜ່າຍ​ຮຸ້ນ​ກູ້ໃນວົງຈໍາກັດ ໃຫ້ແກ່ ​ສໍານັກງານຄະນະກໍາມະການຄຸ້ມຄອງຫຼັກຊັບ ເປັນຕົ້ນໄປ ຊຶ່ງໄດ້ຮັບການກວດສອບຈາກ ບໍລິສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ
4. ມີ​ແຜນການ​ຊໍາລະ ຕົ້ນທຶນ ແລະ ດອກເບ້ຍ ພ້ອມທັງສະແດງໃຫ້ເຫັນແຫຼ່ງທຶນສໍາລັບການ ຊໍາລະດັ່ງກ່າວ;
5. ສາມາດຊໍາລະ ຕົ້ນທຶນ ແລະ ດອກເບ້ຍ ຂອງຮຸ້ນກູ້ໃນບ້ວງທີ່ອອກຜ່ານມາ ຕາມກໍານົດເວລາໃນການຊໍາລະ ກໍລະນີ ທີ່ມີການອອກຈໍາໜ່າຍຮຸ້ນກູ້ເພີ່ມ;
6. ມີເງື່ອນໄຂອື່ນ ຕາມການກຳນົດຂອງ ສຳນັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  34   (ປັບປຸງ) ເອກະສານປະກອບການ​ຮ້ອງຂໍ​ອອກຈຳໜ່າຍ​ຮຸ້ນກູ້ໃນວົງຈໍາກັດ
ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃນວົງຈໍາກັດ ຕ້ອງປະກອບເອກະສານຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 29. ນອກຈາກນັ້ນ ຍັງມີເອກະສານເພີ່ມເຕີມ ດັ່ງນີ້:  
1. ສໍາເນົາໃບທະບຽນສໍາປະທານ ກໍລະນີ ເປັນທຸລະກິດສໍາປະທານ;
2. ບັນຊີລາຍຊື່ຜູ້ຖືຮຸ້ນ ແຕ່ ໜຶ່ງສ່ວນຮ້ອຍ (1%) ຂຶ້ນໄປ;
3. ໃບຢັ້ງຢືນຄວາມພ້ອມການອອກຈໍາໜ່າຍຮຸ້ນກູ້ຈາກ ທີ່ປຶກສາດ້ານການເງິນ (ຖ້າມີ);
4. ບົດລາຍງານການປະເມີນມູນຄ່າຊັບສິນ ​ໂດຍ​ໄດ້​ຮັບ​ການ​ຮັບຮອງ​ຈາກ ຜູ້ປະເມີນມູນຄ່າຊັບສິນ ກໍລະນີ ການອອກຈໍາໜ່າຍຮຸ້ນກູ້ມີຫຼັກຊັບຄໍ້າປະກັນ. 
5. ເອກະສານລາຍງານການເງິນ 1 ປີ ຄືນຫຼັງ ນັບແຕ່ປີ​ຍື່ນຄຳ​ຮ້ອງ​ ​ແລະ ເອກະສານປະກອບການຂໍອອກ​ຈຳໜ່າຍ​ຮຸ້ນ​ກູ້ໃຫ້ແກ່ ສຳນັກງານຄະນະກໍາມະການຄຸ້ມຄອງຫຼັກຊັບ ເປັນຕົ້ນໄປ ຊຶ່ງໄດ້ຮັບການກວດສອບຈາກບໍລິສັດກວດສອບ ທີ່ໄດ້ຮັບການຮັບຮອງຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
6. ເອກະສານ ກ່ຽວກັບແຜນການຊໍາລະຕົ້ນທຶນ ແລະ ດອກເບ້ຍ ພ້ອມທັງສະແດງໃຫ້ເຫັນ ແຫຼ່ງທຶນສໍາລັບການຊໍາລະດັ່ງກ່າວ;

7. ໜັງສືຊວນຊື້ສະບັບຫຍໍ້ (Factsheet) ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ;
8. ເອກະສານກ່ຽວກັບການກໍານົດ ສິດ ແລະ ໜ້າທີ່ຂອງ ຜູ້ອອກຈໍາໜ່າຍຮຸ້ນກູ້ ແລະ ຜູ້ຖືຮຸ້ນກູ້;
9. ສັນຍາຄໍ້າປະກັນການອອກຈໍາໜ່າຍຮຸ້ນກູ້ ລະຫວ່າງ ບໍລິສັດອອກຈໍາໜ່າຍຮຸ້ນກູ້ ກັບ ຜູ້ຄໍ້າປະ ກັນການອອກຈໍາໜ່າຍຮຸ້ນກູ້ (ຖ້າມີ);
10. ສັນຍາແຕ່ງຕັ້ງຕົວແທນຜູ້ຖືຮຸ້ນກູ້ (ຖ້າມີ);
11. ບົດລາຍງານການຈັດລໍາດັບຄວາມໜ້າເຊື່ອຖື (ຖ້າມີ);
12. ສັນຍາຄໍ້າປະກັນການຊຳລະໜີ້ຈາກ ຜູ້ຄໍ້າປະກັນການ​ຊໍາລະ​ໜີ້ (ຖ້າມີ);
13. ເອກະສານອື່ນ ຕາມການກຳນົດຂອງ ສຳນັກງານຄະນະກໍາມະການຄຸ້ມຄອງຫຼັກຊັບ.
ບໍລິສັດທີ່​ມີ​ຈຸດປະສົງອອກຈໍາໜ່າຍຮຸ້ນກູ້ໃນວົງຈໍາກັດ ຕ້ອງຮ່ວມ​ກັບ​​ ທີ່​ປຶກສາ​ດ້ານ​ການ​ເງິນ​ (ຖ້າມີ) ເປັນ​ຜູ້​ກະກຽມ​ເອກະສານ​ປະກອບ​ການ​ຂໍ​ອອກ​ຈຳໜ່າຍຮຸ້ນກູ້​​​ໃນ​ວົງ​ຈຳກັດ ໃນ​ແຕ່​ລະຄັ້ງ ຊຶ່ງຕ້ອງຮັບຜິດຊອບຕໍ່ ເນື້ອໃນ ແລະ ຂໍ້ມູນ ທີ່ບົ່ງໄວ້ໃນເອກະສານດັ່ງກ່າວ ​​ພ້ອມ​ທັງເກັບຮັກສາ​ເອກະສານ​ປະຕິບັດງານ​ທີ່​ກ່ຽວ ຂ້ອງດັ່ງກ່າວ​ໄວ້​ ຢ່າງໜ້ອຍ​ 10 ປີ.

ມາດຕາ  35  (ປັບປຸງ) ຄ່າ​ບໍລິການການອອກຈໍາໜ່າຍຮຸ້ນກູ້ໃນວົງຈໍາກັດ ​

ບໍລິສັດທີ່ມີຈຸດປະສົງອອກຈໍາໜ່າຍຮຸ້ນກູ້ໃນວົງຈໍາກັດ ຕ້ອງເສຍຄ່າບໍລິການ ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ມີດັ່ງນີ້;
1. ຄ່າຍື່ນສໍານວນຄຳ​ຮ້ອງ​ຂໍ​ອອກຈໍາໜ່າຍຮຸ້ນກູ້ໃນວົງຈໍາກັດ ຈຳນວນ 10.000.000 ກີບ ແລະ ຕ້ອງຊໍາລະເງິນພາຍໃນວັນທີ່ໄດ້ຍື່ນສໍານວນຄໍາຮ້ອງຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ; 
2. ຄ່າອອກໃບອະນຸຍາດການອອກຈໍາໜ່າຍຮຸ້ນກູ້ໃນວົງຈໍາກັດ ໃນແຕ່ລະຄັ້ງ ຈຳນວນ ສູນຈຸດສູນໜຶ່ງສ່ວນຮ້ອຍ (0,01%) ຂອງ​ມູນ​ຄ່າລວມຂອງຮຸ້ນກູ້​ທີ່ອອກຈຳໜ່າຍ​​​​ ​ແຕ່​ບໍ່​ໃຫ້​ຕ່ຳ​ກວ່າ 25.000.000 ​ກີບ ແລະ ຕ້ອງຊໍາລະເງິນ ພາຍໃນເວລາ 30 ວັນ ນັບແຕ່ວັນສິ້ນສຸດການອອກຈໍາໜ່າຍຮຸ້ນກູ້ໃນວົງຈໍາກັດ ເປັນຕົ້ນໄປ;
3. ຄ່າຄຸ້ມຄອງປະຈໍາປີ ຈຳນວນ 10.000.000 ກີບ ຕໍ່ປີ ຕາມອາຍຸຂອງຮຸ້ນກູ້ ແລະ ຕ້ອງຊໍາລະເງິນພາຍໃນ ໄຕມາດ 1 ຂອງປີຖັດໄປ. ຍົກເວັ້ນ ບໍລິສັດອອກຈໍາໜ່າຍຮຸ້ນກູ້ ທີ່ອອກຈໍາໜ່າຍປີທໍາອິດ ແລະ ບໍລິສັດອອກຈໍາໜ່າຍຮຸ້ນກູ້ທີ່ເປັນບໍລິສັດຈົດທະບຽນໃນຕະຫຼາດຫຼັກຊັບ.
ມາດຕາ  36   (ປັບປຸງ) ​ຂັ້ນຕອນການ​ອອກ​ຈຳໜ່າຍຮຸ້ນ​ກູ້ໃນວົງຈໍາກັດ
ພາຍຫຼັງໄດ້ຮັບໃບອະນຸຍາດຈາກ ສໍານັກງານຄະນະກຳມະການຄຸ້ມຄອງຫຼັກຊັບ ​ໃຫ້ອອກຈໍາໜ່າຍຮຸ້ນກູ້ໃນວົງຈໍາກັດ ແກ່ເປົ້າໝາຍຜູ້ລົງທຶນ ຕ້ອງປະຕິບັດຕາມຂັ້ນຕອນ ຕາມທີ່ໄດ້ກໍານົດໄວ້ໃນ ມາດຕາ 19 ຂອງຂໍ້ຕົກລົງສະບັບນີ້.
ບໍລິສັດອອກຈໍາໜ່າຍຮຸ້ນກູ້ໃນວົງຈໍາກັດ ມີໜ້າທີ່ສ້າງກົນໄກໃນການ ຈອງຊື້ຮຸ້ນກູ້ ແລະ ວາງເງິນມັດ ຈໍາ, ການຈັດສັນຮຸ້ນກູ້, ການສົ່ງເງິນມັດຈໍາຄືນ, ການອອກໃບຢັ້ງຢືນການຈັດສັນຮຸ້ນກູ້. 
ມາດຕາ  37   ການນໍາໃຊ້ບົດບັນຍັດຂອງການອອກຈໍາໜ່າຍຮຸ້ນກູ້ໃຫ້ແກ່ມວນຊົນ
ນອກຈາກບົດບັນຍັດຕ່າງໆ ຕາມທີ່ໄດ້ກໍານົດໄວ້ໃນໝວດນີ້ ການກະກຽມເອກະສານລາຍງານການເງິນ, ການພິຈາລະນາການຂໍອອກຈໍາໜ່າຍຮຸ້ນກູ້ໃນວົງຈໍາກັດ, ການລາຍງານ ແລະ ການຢັ້ງຢືນຜົນການອອກຈໍາໜ່າຍຮຸ້ນກູ້ໃນວົງຈໍາກັດ ແລະ ການນໍາໃຊ້ທຶນທີ່ລະດົມໄດ້ ໃຫ້ປະຕິບັດຕາມທີ່ໄດ້ກໍານົດໄວ້ໃນບົດບັນ ຍັດຂອງ ການອອກຈໍາໜ່າຍຮຸ້ນກູ້ໃຫ້ແກ່ມວນຊົນ ຕາມທີ່ໄດ້ກໍານົດໄວ້ໃນ ໝວດທີ 3 ຂອງຂໍ້ຕົກລົງສະບັບນີ້.
ໝວດ​ທີ 5                                                                                               
ການຮັບຝາກ, ການຊື້ ຂາຍ ຮຸ້ນກູ້ ແລະ ຂໍ້ຫ້າມ
ມາດຕາ  38   ການຮັບຝາກຮຸ້ນກູ້
ບໍລິສັດອອກຈໍາໜ່າຍຮຸ້ນກູ້ ຕ້ອງເອົາຮຸ້ນກູ້ໄປຝາກໄວ້ໃນສູນຮັບຝາກຫຼັກຊັບ ພາຍໃນເວລາ 5 ວັນ ລັດຖະການ ນັບແຕ່ວັນທີ່ໄດ້ຮັບໃບຢັ້ງຢືນຜົນການອອກຈໍາໜ່າຍຮຸ້ນກູ້ຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ເປັນຕົ້ນໄປ. 
ມາດຕາ  39   ການຊື້ ຂາຍຮຸ້ນກູ້ໃນຕະຫຼາດຫຼັກຊັບ
ຮຸ້ນກູ້ທີ່ອອກຈໍາໜ່າຍ ໃຫ້ແກ່ມວນຊົນ ແລະ ໃນວົງຈໍາກັດ ຕ້ອງຈົດທະບຽນໃນຕະຫຼາດຫຼັກຊັບລາວ ແລະ ສາມາດຊື້ ຂາຍ ໂດຍປະຕິບັດຕາມ ເງື່ອນໄຂ ແລະ ຂັ້ນຕອນ ຕາມທີ່ໄດ້ກໍານົດໄວ້ໃນລະບຽບການສະເພາະຂອງ ຕະຫຼາດຫຼັກຊັບ.  
ມາດຕາ  40   (ປັບປຸງ) ຂໍ້ຫ້າມ
ຫ້າມ​ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນກູ້, ບໍລິສັດອອກຈໍາໜ່າຍຮຸ້ນກູ້ ມີພຶດຕິກໍາໃດໜຶ່ງ ຫຼື ທັງໝົດ ດັ່ງນີ້:
1. ອອກຈຳໜ່າຍຮຸ້ນກູ້ ໂດຍບໍ່ໄດ້ຮັບອະນຸຍາດຈາກ ສຳນັກງານຄະນະກຳມະການຄຸ້ມຄອງຫຼັກຊັບ;
2. ອອກຈໍາໜ່າຍຮຸ້ນກູ້ ໂດຍການສະໜອງຂໍ້ມູນ ແລະ ເອກະສານ ທີ່ບໍ່ຖືກຕ້ອງກັບຄວາມເປັນຈິງໃຫ້ແກ່ ສໍານັກງານຄະນະກຳມະການຄອງຫຼັກຊັບ;
3. ຂໍ້ຫ້າມອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ໝວດ​ທີ 6
ນະ​ໂຍບາຍ​ຕໍ່​ຜູ້​ມີ​ຜົນງານ ​ແລະ ມາດ​ຕະການ​ຕໍ່​ຜູ້​ລະ​ເມີດ
ມາດຕາ  41   (ປັບປຸງ) ນະ​ໂຍບາຍ​ຕໍ່​ຜູ້​ມີ​ຜົນງານ​

ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນກູ້, ບໍລິສັດອອກຈໍາໜ່າຍຮຸ້ນກູ້, ຜູ້ຄໍ້າປະກັນການອອກຈໍາໜ່າຍຮຸ້ນກູ້, ຜູ້ຄໍ້າປະກັນການຊໍາລະໜີ້, ບໍລິສັດຫຼັກຊັບ, ບໍລິສັດກວດສອບ, ບໍລິສັດຈັດລໍາດັບຄວາມໜ້າເຊື່ອຖື, ຕົວແທນຜູ້ຖືຮຸ້ນກູ້, ຜູ້ປະເມີນມູນຄ່າຊັບສິນ ແລະ ພາກສ່ວນອື່ນທີ່ກ່ຽວຂ້ອງກັບການອອກຈຳໜ່າຍຮຸ້ນກູ້ຢູ່ ສປປ ລາວ ທີ່ມີຜົນງານດີເດັ່ນໃນການຈັດ​ຕັ້ງ​ປະຕິບັດຂໍ້ຕົກລົງສະບັບ​ນີ້ ຈະ​ໄດ້​ຮັບ​ການ​ຍ້ອງຍໍຕາມຄວາມ   ເໝາະສົມ ຫຼື ນະ​ໂຍບາຍອື່ນ ຕາມທີ່ໄດ້ກໍານົດໄວ້ໃນ​ລະບຽບ​ການສະເພາະ.
ມາດຕາ  42   (ປັບປຸງ) ມາດ​ຕະການ​ຕໍ່​ຜູ້​ລະ​ເມີດ
ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນກູ້, ບໍລິສັດອອກຈໍາໜ່າຍຮຸ້ນກູ້, ຜູ້ຄໍ້າປະກັນການອອກຈໍາໜ່າຍຮຸ້ນກູ້, ຜູ້ຄໍ້າປະກັນການຊໍາລະໜີ້, ບໍລິສັດຫຼັກຊັບ, ບໍລິສັດກວດສອບ, ບໍລິສັດຈັດລໍາດັບຄວາມໜ້າເຊື່ອຖື, ຕົວແທນຜູ້ຖືຮຸ້ນກູ້, ຜູ້ປະເມີນມູນຄ່າຊັບສິນ ​ແລະ ພາກສ່ວນອື່ນ​ທີ່​ກ່ຽວຂ້ອງໃນການອອກຈໍາໜ່າຍຮຸ້ນກູ້ຢູ່ ສປປ ລາວ ທີ່​ລະ​ເມີດລະບຽບສະບັບ​ນີ້ ຈະຖືກມາດຕະການ ສຶກສາອົບຮົມ ຫຼື ກ່າວເຕືອນ, ປັບໃໝ ແລະ ມາດຕະການເພີ່ມເຕີມ ດັ່ງນີ້: 
ມາດຕະການ ສຶກສາອົບຮົມ ຫຼື ກ່າວເຕືອນ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະ ນະ ດັ່ງລຸ່ມນີ້:
1. ເປັນການລະເມີດຄັ້ງທໍາອິດ ທີ່ມີລັກສະນະເບົາ ເປັນຕົ້ນ ມີການລາຍງານລ່າຊ້າ, ບໍ່ໃຫ້ການຮ່ວມມືກັບ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ, ບໍ່ສະໜອງຂໍ້ມູນ ແລະ ເອກະສານ ຕາມການຮຽກຮ້ອງຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ຫຼື ພາກສ່ວນອື່ນທີ່ກ່ຽວຂ້ອງ ແລະ ກໍລະນີການລະເມີດອື່ນທີ່ສ້າງຄວາມເສຍຫາຍບໍ່ເກີນ 1.000.000 ກີບ; 

2. ການລະເມີດບໍ່ມີການຮ້ອງຟ້ອງ ຫຼື ແຈ້ງຄວາມ ຂອງຜູ້ຖືກເສຍຫາຍ ແລະ ຄູ່ກໍລະນີສາມາດຕົກລົງ ຫຼື ແກ້ໄຂ ຮ່ວມກັນໄດ້;

3. ມີພຶດຕິກໍາທີ່ຂັດກັບຂໍ້ຕົກລົງສະບັບນີ້ ແຕ່ບໍ່ແມ່ນລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ມາດ ຕາ 40 ຂອງຂໍ້ຕົກລົງສະບັບນີ້;

4. ກໍລະນີອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕະການປັບໃໝ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງນີ້:
1. ການເປັນລະເມີດຄັ້ງທຳອິດ ທີ່ມີລັກສະນະຮ້າຍ​ແຮງ ຊຶ່ງ​ການລະເມີດຄວາມ​ເສຍ​ຫາຍ​ເກີນ 1.000.000 ​ກີບ,  ມີເຈດຕະນາໃນການລະເມີດ, ບໍ່ສະ​ໝັກ​ໃຈ​ ແຈ້ງ ຫຼື ລາຍ​ງານ​ການ​ລະ​ເມີດຂອງຕົນ,  ບໍ່ໃຫ້​ການ​ຮ່ວ​ມ​ມືກ່ຽວ​ກັບ​ການ​ລະ​ເມີດ​ຂອງ​ຕົນຕໍ່ ສໍາ​ນັກ​ງານຄະ​ນະ​ກໍາ​ມະ​ການ​ຄຸ້ມ​ຄອງຫຼັກ​ຊັບ ຫຼື ຖືກປະຕິບັດມາດຕະການສຶກສາອົບຮົມ ຫຼື ກ່າວເຕືອນແລ້ວ ແຕ່ຍັງສືບຕໍ່ລະເມີດ ເປັນຄັ້ງທີ 2 ຈະ​ຖືກ​ປັບ​ໃໝ ຈໍານວນ 2 ເທົ່າ ຂອງມູນຄ່າຄວາມເສຍຫາຍທີ່ເກີດຈາກການລະເມີດຂອງຕົນ;
2. ອອກຈຳໜ່າຍຮຸ້ນກູ້ ໂດຍບໍ່ໄດ້ຮັບອະນຸຍາດຈາກ ສຳນັກງານຄະນະກຳມະການຄຸ້ມຄອງຫຼັກຊັບ ຈະຖືກປັບໃໝ່ 2 ເທົ່າ ຂອງມູນຄ່າທີ່ລະດົມໄດ້;

3. ອອກຈໍາໜ່າຍຮຸ້ນກູ້ ໂດຍການສະໜອງ ຂໍ້ມູນ ແລະ ເອກະສານ ທີ່ບໍ່ຖືກຕ້ອງກັບຄວາມເປັນຈິງ ໃຫ້ແກ່ ສໍານັກງານຄະນະກຳມະການຄອງຫຼັກຊັບ ຈະຖືກປັບໃໝ 70.000.000 ກີບ ຫາ 100.000.000 ກີບ;
4. ລາຍງານລ່າຊ້າ, ລາຍງານບໍ່ຖືກຕ້ອງ ຕາມຄວາມເປັນຈິງ ຫຼື ບໍ່ລາຍງານ ກ່ຽວກັບການນໍາໃຊ້ທຶນທີ່ລະດົມໄດ້ ຈະຖືກປັບໃໝ ດັ່ງນີ້:
· ລາຍງານລ່າຊ້າ ຫຼາຍກວ່າ 5 ວັນ ຈະຖືກປັບໃໝ 1.000.000 ກີບ ຕໍ່ວັນ;
· ລາຍງານບໍ່ຖືກຕ້ອງ ຄັ້ງທຳອິດຈະແຈ້ງໃຫ້ປັບປຸງຄືນໃຫ້ຖືກຕ້ອງ ກໍລະນີບໍ່ປັບປຸງຄືນ ຈະຖືກປັບໃໝ 30.000.000 ກີບ;
· ບໍ່ລາຍງານ ຈະຖືກປັບໃໝ 50.000.000 ກີບ.
ມາດຕະການເພີ່ມເຕີມຕໍ່ ບໍລິສັດ ມີດັ່ງນີ້:
1. ໃຫ້ແກ້ໄຂການລະເມີດຂອງຕົນຄືນ ໃຫ້ຖືກຕ້ອງຕາມທີ່ໄດ້ກຳນົດໄວ້ໃນ ກົດໝາຍ ແລະ ລະ ບຽບການທີ່ກ່ຽວຂ້ອງ;
2. ໂຈະ ການອອກຈໍາໜ່າຍຮຸ້ນກູ້;
3. ຍົກເລີກ ການອອກຈໍາໜ່າຍຮຸ້ນກູ້; 
4. ເຜີຍແຜ່ ກ່ຽວກັບການລະເມີດຂໍ້ຫ້າມຕາມທີ່ໄດ້ກຳນົດໄວ້ໃນຂໍ້ຕົກລົງສະບັບນີ້ ລົງໃນເວັບໄຊຂອງ ສໍານັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ ພາຍຫຼັງທີ່ສໍານັກງານຄະນະກຳມະ ການຄຸ້ມຄອງຫຼັກຊັບ ໄດ້ອອກຂໍ້ຕົກລົງປັບໃໝ.
ໝວດ​ທີ 7                                                                                                    ບົດ​ບັນຍັດ​ສຸ​ດທ້າຍ
ມາດຕາ  43   (ປັບປຸງ) ການຈັດ​ຕັ້ງ​ປະຕິບັດ
ສໍານັກງານຄະນະ​ກຳມະການ​ຄຸ້ມ​ຄອງຫຼັກຊັບ, ບໍລິສັດທີ່ມີຈຸດປະສົງ​​ອອກຈຳໜ່າຍ​ຮຸ້ນກູ້, ບໍລິສັດອອກຈໍາໜ່າຍຮຸ້ນກູ້, ຜູ້ຄໍ້າປະກັນການອອກຈໍາໜ່າຍຮຸ້ນກູ້, ຜູ້ຄໍ້າປະກັນການຊໍາລະໜີ້, ບໍລິສັດຫຼັກຊັບ, ບໍລິສັດກວດສອບ, ບໍລິສັດຈັດລໍາດັບຄວາມໜ້າເຊື່ອຖື, ຕົວແທນຜູ້ຖືຮຸ້ນກູ້, ຜູ້ປະເມີນມູນຄ່າຊັບສິນ ​ແລະ ພາກສ່ວນອື່ນ​ທີ່​ກ່ຽວຂ້ອງກັບການອອກຈໍາໜ່າຍຮຸ້ນກູ້ຢູ່ ສປປ ລາວ ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດຂໍ້ຕົກລົງສະບັບ​ນີ້ຕາມ​ຂອບ​ເຂດ ​ສິດ ​ແລະ ໜ້າ​ທີ່​ຂອງ​ຕົນ ຢ່າງ​ເຂັ້ມ​ງວດ. ​
ມາດຕາ  44   (ປັບປຸງ) ຜົນ​ສັກສິດ
ຂໍ້ຕົກລົງສະບັບນີ້ ມີຜົນສັກສິດນັບແຕ່ວັນລົງລາຍເຊັນເປັນຕົ້ນໄປ.

ຂໍ້ຕົກລົງສະບັບ​ນີ້ ​​ປ່ຽນ​ແທນລະບຽບວ່າດ້ວຍການອອກຈໍາໜ່າຍຮຸ້ນກູ້ ສະບັບ​ເລກທີ 015/ຄຄຊ, ລົງ​ວັນ​ທີ 28 ມິຖຸນາ 2019.
                                                                         ປະທານຄະນະ​ກຳມະການ​ຄຸ້ມ​ຄອງຫຼັກ​ຊັບ

